
Article / Original Paper 

LINGUISTOCULTURAL AND PRAGMATIC ANALYSIS OF RELATIONSHIPS 
BETWEEN CHARACTERS IN FICTION  
(ON THE EXAMPLE OF UZBEK AND ENGLISH LITERATURE) 

Sayitqulova Zilola Khusniddin qizi 
Samarkand State Institute of Foreign Languages (PhD),  
assistant teacher 

Abstract. This article analyzes the linguistic and pragmatic aspects of interpersonal relationships in works of art. 
The study studies the speech behavior of characters in Uzbek and English literature, national values, cultural 
stereotypes and communicative features reflected in the process of communication. A linguistic and cultural 
analysis of the characters' speech was carried out based on examples taken from Oybek's "Blood of the Blood", R.L. 
Stevenson's "Kidnapped", M. Twain's "The Prince and the Pauper" and Cholpon's "Night and Day". The results of 
the study reveal such values as hospitality, respect, kinship, and sincerity as are characteristic of the Uzbek people; 
and the cultural characteristics of the English people such as individuality, distance, and preference for formality. 
Also, the artistic interpretation of national thinking and human psychology is highlighted through phraseologisms, 
forms of address, conditional sentences, and metaphorical images. The article serves to identify interethnic 
differences and reveal their manifestation in artistic language tools based on linguistic and linguistic analysis. 

Keywords: literary work, character, relationship between characters, linguistic and cultural analysis, pragmatic 
analysis, Uzbek literature, English literature, cultural stereotype, dialogue, national value, phraseology, 
communicative intention. 

BADIIY ASARLARDA PERSONAJLARARO MUNOSABATLARNING 
LINGVOMADANIY VA PRAGMATIK TAHLILI 
(OʻZBEK VA INGLIZ ADABIYOTI MISOLIDA) 

Sayitqulova Zilola Xusniddin qizi  
Samarqand davlat chet tillar instituti (PhD), assistent oʻqituvchi  
E-mail: Saidqulovazilola21@gmail.com  

Annotatsiya. Ushbu maqolada badiiy asarlarda personajlararo munosabatlarning lingvomadaniy va pragmatik 
jihatlari tahlil qilingan. Tadqiqotda oʻzbek va ingliz adabiyotlaridagi personajlarning nutqiy xatti-harakatlari, 
muloqot jarayonida aks etgan milliy qadriyatlar, madaniy stereotiplar hamda kommunikativ xususiyatlar 
oʻrganilgan. Oybekning “Qutluq qon”, R.L. Stevensonning “Kidnapped”, M. Twainning “The Prince and the Pauper” 
hamda Choʻlponning “Kecha va Kunduz” asarlaridan olingan misollar asosida personajlar nutqining 
lingvomadaniy tahlili amalga oshirilgan. Tadqiqot natijalarida oʻzbek xalqi uchun xos mehmondoʻstlik, hurmat, 
qarindoshlik, samimiylik kabi qadriyatlar; ingliz xalqining esa individuallik, masofa saqlash va rasmiylikni afzal 
bilish madaniy xususiyatlari ifodalangan. Shuningdek, frazeologizmlar, murojaat shakllari, shartli gaplar, 
metaforik tasvirlar orqali milliy tafakkur va insoniy ruhiyatning badiiy talqini yoritilgan. Maqola lingvopragmatik 
va lingvomadaniy tahlil asosida millatlararo farqlarni aniqlash, ularning badiiy til vositalarida namoyon boʻlishini 
ochib berishga xizmat qiladi. 

Kalit soʻzlar: badiiy asar, personaj, qahramonlararo munosabat, lingvomadaniy tahlil, pragmatik tahlil, oʻzbek 

adabiyoti, ingliz adabiyoti, madaniy stereotip, muloqot, milliy qadriyat, frazeologizm, kommunikativ intensiya. 

Kirish. Badiiy asarda muallif tasvirlagan shaxslar personajlar hisoblanadi. Har bir 

personaj oʻz xarakter vazifasiga ega boʻladi, ularning barchasi voqealar rivojiga birlashtiriladi 

va asar syujetini ochishga xizmat qiladi [Qurambayev 2011: 35]. Ular asarda tutgan oʻrni, 

voqealardagi ishtiroki, tasvirlanish va umumlashtirilish darajasiga koʻra asosiy, yordamchi va 

epizodik turlarga boʻlinadi. Yozuvchining asosiy estetik gʻoyasi va maqsadini tashuvchi, asar 

voqealarida faol ishtirok etuvchi personajlar – asosiy personajlar, yozuvchining niyatini 

toʻlaroq ochishga xizmat qiluvchi, biroq barcha voqealarda toʻla qatnashmaydigan obrazlar – 

yordamchi personajlar, asosiy qahramon tabiatidagi muhim xususiyatlarni ishonchli 

tasvirlashga xizmat qiluvchi, asarda kamroq qatnashadigan shaxslar – epizodik personajlar 

hisoblanadi. Hayot hodisasini turli darajalarda ifodalovchi personajlar ular oʻrtasidagi 

munosabatlar turli xil boʻladi. Kichik kontekstlarda namoyon boʻluvchi qahramonlararo 

munosabatlar badiiy asarning qiziqarli, hayotiy boʻlishini taʼminlash bilan bir qatorda, 

oʻquvchini oʻsha davr ijtimoiy hayoti, anʼana va urf-odatlari, insonlar dunyoqarashi, xarakter 

xususiyatlaridan ham xabardor etadi. 

Qahramonlararo munosabat – kishilarning voqelikka, undagi narsa-hodisalarga 

yondashuvini namoyon etuvchi, moddiy va maʼnaviy hayot bilan boʻlgan aloqa va insonlar 

oʻrtasidagi muomala hisoblanadi. Kishilar oʻrtasidagi bunday munosabatda insonlar oʻzini 

shaxs sifatida yorqin namoyon etadi. Shaxslararo munosabatlarga shaxsning ijtimoiy faoliyati 

bilan bogʻliq har qanday munosabatlar kiradi. Inson qaysi zamonda yoki makonda oʻz hayot 

faoliyatini olib bormasin, bir-biri bilan oʻzaro munosabatga kirishadi. 

Metodologiya. Tadqiqotda lingvomadaniy va pragmatik tahlil usullaridan foydalanildi. 

Badiiy asarlarda millatga xos munosabatlarning ifodalanishi, personajlar nutqidagi madaniy 

xususiyatlar, til birliklari orqali aks etuvchi ijtimoiy munosabatlar kuzatildi. Asosiy tahlil 

materiali sifatida oʻzbek yozuvchisi Oybekning “Qutluq qon”, ingliz yozuvchisi  

R.L.Stevensonning “Kidnapped”, shuningdek, M. Twainning “The Prince and the Pauper” hamda 

Choʻlponning “Kecha va Kunduz” asarlaridan olingan parchalar qiyosiy tarzda tahlil qilindi. 

Tahlil jarayonida til birliklarining semantik, pragmatik, va konnotativ xususiyatlari, 

shuningdek, ularning madaniy-assotsiativ qiymati oʻrganildi. Baʼzan muayyan bir fikr ifodasi 

uchun mutlaqo oʻzgacha semantikaga ega sintaktik qurilmalardan foydalanish zarurati yuzaga 

keladi. Bunday holatda oʻzgacha tarzda ifodalangan maʼno til meʼyori doirasida qabul qilinadi. 

Ayni vosita toʻgʻridan-toʻgʻri ifodalanadigan birlik singari oʻzining moddiy-mantiqiy maʼnosida 

ham, majoziy maʼnoda ham boʻlishi mumkin [Madaminova 2023:27]. 

Natijalar. Lingvomadaniy va pragmatik tahlillar oʻquvchilarning mustaqil fikrlash 

koʻnikmasini oshirish bilan bir qatorda, ularning estetik tuygʻulari va badiiy didini ham kamol 

toptiradi. Badiiy asarlar qiyosiy oʻrganilganda, milliy adabiyotlarning oʻziga xos xususiyatlari, 

milliylik orqali namoyon boʻladigan umumiy baynalminal mazmunni anglash mumkin. 

Yoʻlchi qurt olib kelganiga pushaymon qildi. Onasi qoʻshnilaridan qurt yigʻib, boy togʻa 

uchun sovgʻacha tayyorlab, suyuna-suyuna uning qoʻliga tutqazgach, yaxshi-yomonligini 

surishtirmay, u ham olib joʻngan edi. 

Boy togʻa nonni ushatib, patnisni Yoʻlchining oldiga surib qoʻydi. 

– Ol, jiyan yoʻl yurib kelgansan. Bir parcha yerlaring borligini eshitar edim, qoʻllaringdami? 

– Yoʻq, – patnisdan bir burda non olib javob berdi Yoʻlchi, – yer sotilib ketgan [Oybek. 

Qutluq qon: 12] 

Ushbu parchadan koʻrinib turibdiki, oʻzbek xonadonlarida mehmonning oldiga eng 

birinchi boʻlib oʻzbek xalqi uchun eng muhim ozuqa etaloni hisoblangan, non olib kelinadi va 

ushatiladi, mehmon shuningdek, patnisdagi meva-chevalar bilan siylanadi. Oʻzbek xalqi 

mehmondoʻst xalq boʻlib, har qanday vaziyatda ham, mehmonni yaxshi kutib olib unga 

xushmuomala munosabatda boʻladi. Mehmondoʻstlik xususiyati oʻzbek millatiga xos 

etnomadaniy stereotip hisoblanadi. Ular oʻzi uchun tayyorlagan taomni mehmon bilan baham 

koʻrishdan mamnun boʻladi, hech boʻlmaganda, mehmonga choy va non taklif qilinadi. Bundan 

tashqari, qarindoshlarning bir-biriga togʻa, jiyan singari qarindoshlikni ifodalovchi soʻzlar bilan 

murojaat qilishi oʻzbek madaniyatiga xos lisoniy xususiyat hisoblanadi. Bunday shakldagi 

murojaatga evfemistik maʼno yuklangan boʻlib, xushmuomalalik va hurmatni ifodalaydi. 

Matndagi bir parcha oʻlchov birligini  bir burda miqdorni ifodalovchi frazeologizmlar ozgina 

maʼnosini va qoʻl konseptidan assotsiatsiyalangan qoʻllaringdami soʻzi egalik qilmoq maʼnosini 

anglatmoqda. 

Parchadagi pragmatik vaziyatlarga diqqat qilsak, Yoʻlchi qurt olib kelganiga pushaymon 

qildi birinchidan, u kambagʻalligidan, boy qarindoshiga munosib sovgʻa olib kelolmaganidan 

kuyungan boʻlsa, ikkinchi tomondan onasining mehnatlari uchun achindi, onaning oʻzida yoʻq 

boʻlishiga (qoʻshnilaridan qurt yigʻib), oʻzlari shunga-da zoriqib turgan boʻlishlariga 

qaramasdan (boy togʻa uchun sovgʻacha tayyorlab), oʻsha qurtlarni biror bora holidan xabar 

olmagan qarindosh uchun xursand boʻlib berib yuborganini (suyuna-suyuna uning qoʻliga 

tutqazgach) koʻz oʻngidan oʻtkazdi. Demak, bu gapdan koʻzlangan kommunikativ maqsad inson 

ruhiy holatini gavdalantirishdir. Ol, jiyan yoʻl yurib kelgansan jumlasida noverbal vosita yaʼni 

ishora (ol) orqali patnisdagi non va uzumdan yeyish taklifi anglashilmoqda. Bir parcha yerlaring 

borligini eshitar edim, taxmin qilish orqali xotiram pand bermasa degan maʼnoni nazarda tutib, 

qoʻllaringdami? -mi soʻroq yuklamasi yordamida yasalgan, aniq javob talab qiluvchi yer-

mulklaring bormi savoli orqali Yoʻlchining oilasidagi moliyaviy holati haqida aniq maʼlumot 

olish koʻzlangan. Yoʻlchining Yoʻq, yer sotilib ketgan jumlasi toʻgʻridan-toʻgʻri javob berishi uning 

pulga muhtojligini ifodalasa, qahramon nutqi oʻrtasida qoʻllangan patnisdan bir burda non olib 

javob berdi muallif nutqi orqali Yoʻlchining och qolgani tasvirlangan. 

R.L.Stevensonning “Kidnapped” asaridan keltirilgan diskurs orqali ingliz xonadonida 

xuddi shunday umrida birinchi marta amakisini yoʻqlab kelgan jiyan yaʼni ikki qarindosh 

oʻrtasidagi muloqotni kuzatamiz.  

David went along a dark passage to the kitchen. The light of the fire was the only light.  

A table was set for supper with a bowl of porridge, a horn spoon, and a cup of beer. 

The old man came back. He was wearing a flannel nightshirt. 

“If you are hungry,” he said to David, “you can eat the porridge. There is water to drink if 

you are thirsty.” 

He drank the beer himself. 

“Is your father dead?” he asked David. I am his brother, Ebenezer Balfour. I am your uncle. 

Give me the letter.” [Stevenson. Kidnapped: 14]. 

Ushbu parchada amakining jiyaniga boʻlgan munosabati u kelganda unga mulozamat 

koʻrsatmagani, odatiy stolga taklif qilgani, taomni ham uning oʻzidan soʻrab bergani hatto pivoni 

oʻzi ichgani ingliz kitobxonlarini hayratga solmaydi. Ingliz millatining mentalitetiga koʻra 

mehmon kelishini xabar bergan yoki kelishgan boʻlsagina unga choy yoki qahva taklif qilishlari 

mumkin, lekin taom emas. Chunki ular chaqirilmagan mehmonga mulozamat koʻrsatishni 

majburiyat hisoblamaydilar. Yaqin qarindoshlarning bir-birini tanimasligi yoki uzoq yillar 

davomida aloqa qilmasligi ham ingliz madaniyatiga yot xususiyat emas. Amaki oʻzini familiyasi, 

yaʼni Ebenezer Balfour deya tanishtirishi ingliz antroponimlariga xos, chunki inglizlarda avval 

ism, soʻngra familiya keladi. Shuningdek, qarindoshlarning bir-birlariga Ser yoki Mister 

ayollarga esa ijtimoiy va oilaviy holatiga koʻra Missis (turmushga chiqmagan qiz), Lady 

(badavlat xonim), Madam (turmushga chiqqan ayol) singari soʻzlar bilan murojaat qilishi 

inglizlarga xos lingvomadaniy xususiyatdir. Matnda set for – moʻljallangan iborasidan, bowl of 

porridge va  a cup of beer kabi miqdorni bildiruvchi soʻz birikmalaridan foydalanilgan. A horn 

spoon erkin birikmasi, yaʼni qoshiqning yogʻochdan yasalganligi, oʻsha zamon odamlari 

turmushida yogʻoch buyumlardan keng foydalanganligini koʻrsatadi. 

Shuningdek, insonlarga xususiyati (laqabi)ga koʻra murojaat qilinishini har ikki millat 

madaniyatida ham kuzatishimiz mumkin. Masalan: “What is thy name, lad?” “Tom Canty, anʼ it 

please thee, sir.” [Twain 1982:13]. Bu yerda asar bosh qahramonlaridan biri boʻlgan Tomning 

familiyasiga aylangan Canty soʻzi ingliz tilida shoʻx, chaqqon degan maʼnolarni beradi. Lad soʻzi 

qadimgi ingliz tilida ishlatilgan boy, guy soʻzlariga sinonim oʻspirin yigit maʼnosini beradi va 

shevaga xos is thy name – is your name, anʼit – and it fonetik qisqartmalardan foydalanilgan. 

Xuddi shunday, oʻzbek madaniyatiga xos xususiyatni quyidagi parchada koʻrishimiz mumkin: 

Doʻkonidan har narsa topiladigan bir baqqolga “farang baqqol” deb nom qoʻygan keksalar 

har ishda qoʻli boʻlgan bu odamga “Miryoqub epaqa” laqabini berib, xato qilmaganlar. [Choʻlpon. 

Kecha va Kunduz: 65]. 

Farang soʻzi usta mohirlik xususiyatlari bilan bir qatorda yevropalik degan maʼnoni ham 

ifodalaydi. Baqqol oʻzbek tiliga arab tilidan kirib kelgan soʻz boʻlib, bozor, guzar va 

mahallalardagi doʻkonchalarda mayda-chuyda roʻzgʻor mollari, kundalik yegulik oziq-ovqatlar 

sotuvchi mayda savdogarlarga nisbatan ishlatilgan. Jumladan, Rossiyada qoʻllaniladigan 

бакалея, бакалейщиик atamalari baqqol soʻzidan olingan. Demak parchadagi farang baqqol 

soʻzi yevropalik savdogarni nazarda tutmoqda. Miryoqubga qoʻllanilgan epaqa soʻzi esa 

tartibga, izga tushiruvchi, shuningdek, har ishni imkonini topadigan, uddaburon kishi maʼnosini 

ifodalaydi. Bundan tashqari, erkalash, suyish, ulugʻlash maʼnolarini tashuvchi bek, jon, boy, xoʻja, 

nazar, hoji, polvon kabi soʻzlar oʻgʻil bolalar ismlariga, xon, oy, oyim, begim, beka, poshsha singari 

soʻzlar qiz bolalar ismlariga qoʻshilishini oʻzbek madaniyati uchun meʼyoriy holdir. Ingliz 

madaniyatida esa erkalab murojaat qilish ismlarni qisqartirib aytish orqali namoyon boʻladi. 

Lizzy – Elizabeth (Pride and Prejudice), Huck – Huckleberry, Tom – Tomas (Tom Sawyerʼs 

adventure) singari. 

Muhokama. Tahlil natijalari shuni koʻrsatadiki, badiiy asarlardagi qahramonlararo 

muloqotlar xalqning milliy tafakkuri, ijtimoiy qadriyatlari va lingvokulturologik stereotiplarini 

chuqur ifoda etadi. Oʻzbek adabiyotida mehmondoʻstlik, hurmat, qarindoshlik aloqalari asosiy 

axloqiy mezon sifatida aks etadi, ingliz adabiyotida esa individuallik, shaxsiy chegaralar, 

mustaqillik qadrlanadi. 

Til birliklari va nutqiy xatti-harakatlar madaniyatni aks ettiruvchi muhim pragmatik 

vositalardir. Shu bois, lingvomadaniy va pragmatik tahlil oʻquvchilarga milliy qadriyatlarni 

anglash, ularni qiyosiy oʻrganish orqali xalq ruhiyatini his etish imkonini beradi. Bunday 

yondashuv nafaqat tildagi maʼnolarni, balki ularning orqasidagi madaniy konnotatsiyalarni 

anglash uchun ham zarurdir. 

Xulosa. Oʻzbek va ingliz adabiyotidagi personajlararo munosabatlar millatlarning 

madaniy qadriyatlarini ifodalovchi muhim badiiy vosita sifatida namoyon boʻladi. Ular tildagi 

milliy oʻziga xoslik, madaniy stereotiplar va kommunikativ konvensiyalarni aniqlashga xizmat 

qiladi. Lingvomadaniy va pragmatik tahlil orqali millatlararo farqlar va oʻxshashliklarni 

yoritish, badiiy matnni chuqur talqin etish imkonini beradi. 

